
Gizaki baten aurpegia beste bati aldatzea lortu dute lehenengoz 

Hiletsitako emaile baten azala, larruazalpeko gantza eta odol basoak jarri dizkiote 36 urteko emakume bati. 

erredakzioa 

Hiletsitako pertsona baten aurpegia aldatu diote Frantzian emakume bati. Aspaldi esan zuten Frantziako, Erresuma Batuko eta Ameriketako Estatu Batuetako zirujau plastikoek aurpegiko transplanteak egin zitezkeela, baina hiru talde baino ez dira saiatu. Erresuma Batuko (AEB) mediku talde bat izan zen baimena eskatzen lehena, baina Frantziako zirujauek aurrea hartu diete, eta mugarri bat ezarri dute transplanteen historian. Izan ere, orain arteko aurpegiko transplanteetan gaixoaren beraren gorputzeko azala erabiltzen zen aurpegia berregin ahal izateko. 

36 urteko emakume bati egin diote ebakuntza. Duela hilabete batzuk txakur batek erabat desitxuratu zion aurpegia andre horri. Sudurra, ezpainak eta kokotsa galdu zituen, besteak beste, eraso hartan. Eta zirujau plastikoek garun heriotza duen gaixo baten azala, larruazalpeko gantza eta odol basoak jarri dizkiote, aurpegia berregin aldera. Emailea makina bati lotuta mantendu dute bizirik, harik eta haren etxekoek ebakuntza egiteko baimena eman duten arte. Ebakuntza joan zen asteburuan egin zuten Amienseko ospitale batean, Frantzia iparraldeaneta bost ordu ingurukoa izan zen. Jean Michel Dubernard zirujauak zuzendu zuen. 1998. urtean, esku bat aldatzea lortu zuen lehenengoz Dubernardek. Ebakuntza honen inguruan ez dute argibide askorik eman, baina aurreratu dute emakume horrek erasoa jasan aurretik zituen aurpegiko ezaugarri batzuk mantenduko dituela, baina normala denez, emailearen traza ere izango duela. «Aurpegi hibridoa izango du», esan dute. Izan ere, aurpegiko azalak ez ezik hezurdurak ere baldintzatzen du itxura. Gainera, kasu honetan transplantea ez da aurpegi osokoa izan.Aurpegiko transplanteak egin izan dira aurretik ere. Hala, errepide istripuetan aurpegia galdu duten pertsonei aurpegia berriro bere lekuan jartzea lortu dute, esaterako, Estatu Batuetako eta Australiako zirujauek. Indian, aurpegi osoa berregin zioten istripu batean aurpegia desitxuratu zitzaion gizon bati, baina ebakuntza egitean, kalte handia egin zioten medikuek aurpegiko giharreei. Ebakuntza arriskutsua da hori, aurpegiko mugimenduetan bakarrik 30 giharrek parte hartzen dutelako. Barre egitean, esate baterako, 17 muskulu erabiltzen dira.Bestalde, hildako emaile baten aurpegia hildako beste pertsona bati jarri ziotela zabaldu zuen iaz AEBetako zirujau talde batek. Edozelan ere, lehen aldia da bizirik dagoen pertsona bati beste pertsona baten aurpegia jartzen diotela. 2003. urtean, gai honen inguruko eztabaida sortu behar zela esan zuten zirujauek, halako ebakuntzak egiten hasi aurretik herritarrek zer pentsatzen zuten jakitea ezinbestekoa zela arrazoituz. Ebakuntza egiteko bitartekoak egon bazirela nabarmendu zuten, eta handik gutxira, aurpegiko transplantea egiteko baimena eskatu zuen Kentuckyko Louisville Unibertsitateko (AEB) mediku talde batek.Hain justu ere, John Barker Louisville Unibertsitateko zirujau plastikoen taldeko buruak eman zituen ebakuntzaren gaineko lehenengo argibideak. Barkerrek esan zuen emaileari aurpegiko azala kentzea dela halakoetan lehenengo pausoa. Hasi ilea hasten den lekutik eta barailera arteko azala jaso behar da, belarri batetik bestera artekoa. Hala ere, aurpegiko azalaz gain, sudurra, ahoa, ezpainak, bekainak, betazalak, larruazalpeko gantza, zenbait muskulu, sudur-kartilagoa eta nerbiopeko egitura ere errekuperatu behar izaten dituzte. Horiek guztiak kontu handiz jarri behar zaizkio gero aurpegia desitxuratuta duen pertsonari.Hartzaileak bizi osorako tratamendu immunosupresorea jarraitu beharko du gero, bere immunitate sistemak ez dezan atzera bota aurpegi berri hori. Arriskua, baina, «handia» da, Iain Hutchison Londresgo ospitaleko zirujauaren arabera. Immunosupresoreek, gainera, minbizia garatzeko arriskua areagotzen dute. Arazo teknikoez gain, arazo etiko eta psikologikoak ere badira. Nagusiena, hauxe: aurpegi berria bere sentitzea hartzaileak. Adituak bat datoz transplantea jasotzen dutenek bizimodu normala egin dezaketela esatean. Jasotakoa aurpegia denean, baina, arazo gehiago sor daitezke. Hartzaileak emailearen antza izango ote duen izaten da halakoetan kezka handiena. Zenbaiten arabera, hartzaileak inoiz ezingo du bere sentitu, eta emailearen gertukoek ere nekez eramango dute. 
